Цели мероприятия: 

ознакомить учащихся с жизнью и творчеством выдающегося татарского писателя М. Магдеева, 

прививать любовь к изучению произведений татарских писателей, 

через его творчество воспитать в детях чувство любви к Родине, к своему народу, к природе родного края, 

воспитывать в учениках нравственные качества на примере жизни писателя.  

Аудитория:       меропритие проводится для учащихся старших классов

Оборудование: в мероприятии целесообразно использование компьютерной презентации                 (видеосюжет, фотослайды, отражающие его жизнь и творчество)

Кеше китә- җыры кала

/ М. Мәһдиевнең тууына 75 ел тулуга багышланган әдәби кичә /

Сәхнә түрендә язучының портреты, китап күргәзмәсе, укучылар иҗаты, әдип юбилеена багышланган газета, укучылар иҗаты. Тын гына Фән Вәлиәхмәтев башкаруында “Герман көе” яңгырый.      /Сәхнәгә 2 алып баручы чыга./

1алып баручы .  “Герман көе” ...Бу Мөхәммәт абыйның иң яраткан җырларының берсе иде...Алда әле яшәлмәгән гомер бар. Аны ачык күз алдына китерүе ай-һай кыен әлегә. Бик тә шәп булырга, нурга коенып торырга тиештер ул. Хәтта аның якынлыгын тою гына да уй-хыялларыңа канат куя, үзеңне башкалардан өскәрәк күтәрә сыман... дип канатлы хыяллар белән газиз халкым, җирем, илем, телем дип янып яшәүче шәхесләрнең кинәт аралардан китеп барулары һәрвакыт тетрәндерә, сагышларга сала.

2 а. б.   Һәрбер урман үз агачы, һәр тау үз кыясы, һәр болын, ялан үз чәчкәсе белән күркәм булган кебек,  һәрбер милләт тә үзенең талантлы, атаклы ул – кызлары белән күркәм. Илне ил итеп, халыкны халык итеп күтәрүче дә алар. Чөнки: 

                               Аерылмас даһи халкыннан,

                               Ул бит- халкының үзе.

                               Ул бит – халыкның йөрәге,

                                Ул бит – халыкның күзе.

1 а. б. Менә шулай халыкның йөрәге, халыкның күзе булып яшәгән шәхесләрнең берсе иде: Татарстанның халык язучысы, Г. Тукай исемендәге Дәүләт премиясе лауреаты, күп санлы әсәрләр авторы- М.Мәһдиев. Халкым дип янып яшәде... Шул килеш безнең күңелләрдә калды.

2 а.б. 1 нче декабрь-Мөхәммәт аганың туган көне. Иң шатлыклы, кадерле, хөрмәтле көннәрнең берсе булыр иде...Ә без аны хәтерләргә генә җыелдык. Моңсу, тетрәндергеч.       

                                                Чамадан тыш янып- көеп

                                                 Иҗат иттең дә киттең.

                                                 Исемеңне мәңгелеккә

                                                  Тарихка бүләк иттең.

1 а. б. Хөрмәтле укучылар, кадерле кунаклар, язучы М. Мәһдиевнең истәлегенә багышланган хәтер кичәсен ачарга рөхсәт итегез.

 /Сәхнә артында “ Ялгыз көтүче” музыкасы яңгырый. /

2 а. б. Әкияттәгедәй гүзәл табигате белән дан  тоткан, гыйлем һәм мәгърифәт өлкәсендәге изге гамәлләре белән тарихка кергән күренекле шәхесләр яшәгән Арча ягы.

          1930 нчы елның 1 нче декабрендә Сөнгат абый белән Рабига апа гаиләсендә М. Мәһдиев дөньяга килә.       / 70 биттәге рәсем/

 1 укучы.  Бу өй - әдипнең туган йорты. Ул 1916 нчы елда салынган. Үзенең истәлекләрендә Мөхәммәт ага болай дип язган : “ Йорт өчен урын сайлаганда, әти, үзенең күршесе Гыйбадулла карт белән сөйләшеп, аның ындырын алган һәм чирек гектарлы урында бакча ясаган. Шул ындырга ул иң башта дүрт тополь утырткан. Ул топольләр хәзер бик юан һәм бик җәенке. Әни барлыгы тугыз бала тапкан. Бишесе үлгән. Аларның кабере дә билгесез. Безнең гаиләдән бары тик дүрт кеше үсеп дөньяга чыкты. Мин хәзер уйлап куям: әти нигә инде тугыз яки ун тополь утыртмады икән?”

2 укучы. “ Безнең авылга дөньяның дүрт ягыннан нәкъ җиде юл кайтып керә.

Һәр 7 юлдан кайтканда, авыл, минем туган йортым 7 төрле булып күренә. Урманнан, төньяктан кайтканда, туган йортның тәрәзәсез ягы, түбә, түбә кырыендагы морҗа башы күзгә ташлана. Йортның ул ягы нигәдер миңа һәрвакыт моң белән карый.  Масра юлыннан кайтканда исә, йорт зур ике тәрәзәсе, ак челтәрле наличниклары белән елмаеп тора.

- Кайтып килешмени? Безне сагынып кайтасыңмыни?

    Ак тәрәзәләр, әнә шулай елмаеп, мине каршы ала. Һәр тәрәзәсе- әни  бите. Бу өй атнасына өч- дүрт тапкыр минем төшемә керә “.

 1 а. б. Сәхнә артыннан шигырь укый:

 Кайтып киләм урман сукмагыннан

Шундый рәхәт, җиңел атларга.

Белмим, нинди сихри магнит шулай

Тарта икән туган якларга.

 Җыр:   “ Кайтам инде” /С.Садыйкова муз. , И. Юзеев сүз./

  2 а.б.  1947 нче елда Арча педагогика училищесын тәмамлаганнан соң, 1948-1950 елларда Саба районының Керәнле  җидееллык мәктәбендә тарих фәне укыткан . 1950-1954 елларда Балтик хәрби флотында хезмәт иткән. М.Мәһдиев флотны бик яраткан. Андагы тәртипкә сокланган. Бу әдипнең истәлекләрендә дә чагыла. 

        1 укучы.    “ Кечкенә чагымда, әти авыр сулап әйтеп куя иде: 

-Кечкенә улыма флотский күлмәк алып бирәм әле баегач...

“ Флотский күлмәк...”,- аның нәрсә икәнен  белмәгән килеш, минем каныма сеңеп, бәхетнең гөмбәзе сыман булып хыялыма керде...

     Аның бу хыялы тормышка аша. Ул флотны ихтирам итә, һәм шуңа күрә улы Искәндәрнең дә флотта хезмәт итүен тели. Военком янына  үзе барып, улын флотка җибәрүләрен сорый.  Военкомның “Шундый авыр хезмәткә бердәнбер улыгызны нигә җибәрәсез?” диюенә каршы :  “ Без әле 3 ел гына түгел, 5 ел хезмәт иттек, тәртипкә өйрәнеп кайтсын,- дип җавап бирә.

 “Моряклар” биюе

1 а. б. Флот хезмәтеннән кайткач, мәктәптә укытуын дәвам итә. Казанбаш авылы мәктәбендә укытканда, үзенең булачак тормыш иптәше-атаклы халык язучысы Гомәр Бәшировның бердәнбер кызы Лилия белән очраша. 

Гаилә корып бер кыз, һәм бер  ул үстерәләр.

Тормыш иптәше аны һәрвакыт яхшы яктан гына искә ала.

  1 кыз сөйли .” Мөхәммәтнең искиткеч бер сыйфаты бар иде. Аның энергиясе янындагы кешеләргә дә күчә, аның янында кеше күңелсез эшне дә яратып эшли иде. Ул ярдәмгә мохтаҗ бер генә кешегә дә битараф калмады : студентларга тулай торактан урын алып бирү дисеңме, студентның акчасы бетсә, үзенең барлы-юклы мөмкинлегеннән чыгып, ярдәм итү, укып бетергәч, эш урыны табып бирү дисеңме- менә болар Мөхәммәткә хас сыйфатлар, аның яшәү рәвеше иде. 

         Мөхәммәт керсез күңелле, гали рухлы, әдәпле, шул ук вакытта сабый җанлы кеше иде. Аны бер сүз белән әйтеп бирүе дә кыен. Балалар, сөйләшеп утырганда: “И-и, әти нинди чиста кеше иде безнең!”-дип, гел искә алалар. Аны сагынмаган, искә төшермәгән мизгелебез бар микән?...”

Җыр “Әтием юкәләре”.

2 а. б. Мөхәммәт Мәһдиев татар әдәбиятына “ Без – кырык беренче ел балалары” белән пар атта килеп керде. Халык аны дәррәү кубып, яшьлекләре Ватан сугышы чорына туры килгән буын, вакыйгаларны йөрәктән кичереп, шул афәттән исән-имин калуына сөенә-сөенә укый, фикер туплый.

1а. б. Бу әсәрне укыган бәхетле буын инде гомеренең соңгы өлешенә кереп бара, ә повесть картаймый, аның елмаюлы, көләч кояшлы теле, ачлыкны, фаҗигане яшь үтәли булса да, көлеп, шаярып уздыра белгән Гыйззәтуллин, Зарифуллин, Әркәшкә, Баязитова, Нина, Әлтафиләре һаман унҗиде яшьтә.

Хәзер сезнең игътибарыгызга шушы әсәрдән өзек тәкъдим итәбез. 

/Өзек уйналына /

  2 а. б. Озак та узмый, ул аерым хикәяләрдән хасил булган “ Каз канатлары” , “ Кеше китә- җыры кала” кебек повестьларын  бастырып чыгарды. “Торналар төшкән җирдә повесте белән 

һәммәбезне хәйран калдырды. Аннары аның “ Ут чәчәге” романы дөнья күрде, “ Мәңгелек яз”, “ Бәхилләшү” әсәрләре пәйда булды. Ул үзен авыл җырчысы, авылның пәйгамбәре итеп танытты. Туган якның матурлыгын, чәчәкле болыннарын, челтерәп аккан чишмәләрен, калын урманнарын үз әсәрләрендә якты чагылдырды.

     Укучы егет сөйли. “Урман полосалары игелекле туфракта иркенгә кайшалып үстеләр, инде шаулаган урманга әйләнделәр. Самолеттан карап барганда җир өсте, иген басулары шундый матур, әйтерсең берәр халыкның...буй җиткән кызлары чиккән сөлге башы, алъяпкыч итәге инде.

       ...Мин полосалар өстеннән атлыйм...”

Җыр  “ Керим әле урманнарга”/Рөстәм  Яхин муз. , Г. Мөхәммәтшин сүз./

1 а. б.  Мөхәммәт Мәһдиев озак еллар буе мәктәптә, Казан дәүләт университетында балаларга, студентларга белем биргән. Аның укучыларыннан берсе безнең арада. Сүзне Кадрия Даутовнага бирәбез.  

/Дәүләтова К. Д. истәлекләре/

 2 а. б. Укытучылар һәм укучылар тормышын ул үзенең әсәрләрендә якты чагылдыра. Шундый әсәрләрнең берсе “Фронтовиклар” романы. 1972 елда М. Мәһдиевнең бу романы аерым китап булып басылып чыкты. Укучылар аны бик җылы каршылады һәм язучының зур уңышы дип бәяләде. Әдип үзе укыткан вакыттагы кызыклы вакыйгаларны укучыларның күңеленә хуш килердәй итеп сурәтли.

/“Фронтовиклар”дан өзек/ 

1 а. б. Бик күп еллар дәвамында КДУ –да махсус курс алып бара, татарлар яшәгән төбәкләрдә фольклор әсәрләрен җыю экспедициясен оештыра.Аның яраткан мәзәген сезгә дә тәкъдим итәбез.

/“Кемгә нәрсә җитми “ мәзәге/  Сәхнә артыннан моңлы бер көй яңгырый.

1 а. б. М. Мәһдиевнең безнең арадан китүенә дә инде 10 ел  булды. Кызганыч ки, Мөхәммәт ага бу якты дөньяны иртә калдырып китте. Ул васыятендә үзен туган үскән авылы Гөберчәк зиратына җирләүләрен үтенгән. Өстәвенә чын татарча итеп шул ук көнне бәхилләшүне сораган... Әйе, ул Гөберчәк зиратына күмелгән. Аны соңгы юлга озатырга бик күп каләмдәшләре, дуслары, Гөберчәкнең бөтен халкы килгән иде. Бу зур гамәлдә аның тагын бер мәртәбә халык улы, халык язучысы, авыл пәйгамбәре икәне расланды. Халык аны онытмый, аның якты истәлегенә багышланган хәтер кичәләре үткәрә, китаплар бастыра. Шундый китапларның берсен  кызы Гәүһәр төзи. Бу китапта каләмдәшләре, якын дуслары, укучыларының истәлекләре, гаилә архивында сакланган фотолары урын алган. Хәзер сезнең игътибарыгызга аның иҗатына багышланган искә алу кичәсеннән өзек тәкъдим итәбез. / Видеоязма күрсәтелә./

1 а. б.  Аның исемен мәңгеләштерү ниятеннән туган авылы Гөберчәктә туган нигезе янәшәсендә әдипнең музее төзелде.

1 укучы. Менә музей. Туп-туры бүрәнәләрдән җеген-җеккә китереп, тәрәзәләрен көн-кояшка каратып салынган, кәрнизләре челтәрләп –чуклап, йөзлекләре нәкышләп бизәлгән, дүрт колонналы, калай түбәле мәһабәт йорт. Музей бай: әдип яшәгән чорны искә төшереп торучы бихисап экспонатлар, әле суынырга да өлгермәгән шәхси әйберләре, язу өстәле, кулъязмалары, хатлары, фоторәсемнәре. Шунда ук тормышын, иҗат юлын чагылдырган документлар. 

2 укучы  Әдәбият галиме Тәлгат Галиуллин истәлекләреннән :

“...Җитлеккән әдәби әсәр чорны, аның тармаклы тормышын хикәяләү белән генә чикләнми, язучының рухи дөньясын, холкын, уй- кичерешләрен, фәлсәфәсен эченә ала. М.Мәһдиев мирасы- иҗатчы белән аның каләменнән төшкән каһарманнар арасындагы якынлыкның югары үрнәге.”

3 укучы /Татарстан Республикасы Президенты Минтимер Шәрип улы Шәймиев истәлекләреннән /

     “ Хәтеребездә якты йолдыз кебек балкып калган Мөхәммәт Мәһдиев иҗаты хакында җыеп 

Кына әйтергә кирәк булса, мин аны туган җиребез  Татарстан табигатенең һәм шул табигатькә тиң замандашларыбызның җанлы энциклопедиясен тудырган әдип дип әйтер идем.

         М. Мәһдиев үз халкы, республикасы һәм якташлары белән эчкерсез горурланып яшәде һәм иҗат итте. Татар халкы һәм Татарстан да үз улын онытмас, аны һәрчак сагынып, олылап искә алыр.”

4 укучы.   Аксакал әдип Гомәр Бәширов истәлекләреннән:

“...Мөхәммәтне искә алганда, күңел түрендә һәрвакыт үкенечле бер фикер уяна: арабыздан бик тә вакытсыз китеп барды. Ул әле галим буларак та, әдәби әсәрләр иҗат итүче  талантлы әдип буларак та, киләчәктә әдәбиятыбызга бик кыйммәтле яңа әсәрләр бүләк итәргә сәләтле иде. 

Ләкин...нихәл итмәк кирәк? Язмыш безнең теләгебез белән исәпләшми ләбаса. Ул үз кануннары буенча эш итә.”

5 укучы    Шагыйрь Роберт Миңнуллин истәлекләреннән:

     “ Мәһди- матур кеше, мәхәббәтле, сөйкемле  кеше иде. Төс- кыяфәте   белән дә, үз-үзен тотышы белән дә, үзенең яшәү рәвеше белән дә. 

      Мәһди- легендар язучы иде. Күңел түрендә аның белән бәйле күпме вакыйгалар, күпме очрашулар, сәфәрләр... Аның турында әле булса күпме мәзәк хәлләр, анекдотлар сөйләнә...Аның китаплары әле булса укучылар тарафыннан яратып укыла. Шунсыз мөмкин дә түгел, чөнки ул, язганда, татарның бәгырен актарып ташлый иде, татарның җанына үтеп керерлек итеп яза иде. Шулай халыкчан итеп, чын авылча итеп Мәһди генә яза ала иде. “

6 укучы . Шагыйрь Разил Вәлиев истәлекләреннән:

“ Без һәммәбез дә бу дөньяда кунак кына. Әмма, җиргә кунак булып килеп тә, хуҗа булып китә алганнар иң бәхетле затлардандыр. Мөхәммәт ага нәкъ менә шундый  кеше иде...”

2 а. б. Мөхәммәт абый үзе җыр язмады. Ә халкыбызның моңын, җырын ишетәм дисәң, аның әсәрләрен укы.. Әби-бабаларыбызның күңел кылларының нечкәлеген, аһаңен тоярга теләсәң, Мәһдиев китапларын ач. Аның җырсыз, моңсыз бер генә әсәре дә юк. Мөхәммәт Мәһдиев кеше күңелендә яшеренеп яткан күпме җырны – күпме җәүһәрне әсәрләренә кертте һәм халыкның үзенә кайтарды.

1 а. б. Арзаная адәм гомеркәе

           Арткан саен дан, мал, хаклары,

           Алтынга да хәтта алмашмаслык 

           Асылларның китә башлары.

2 а. б.  Олы амәнәтең торып кала

           Хәтерләрдә тере көенчә,

           Һәр татарның кереп йөрәгенә,

           Һәр татарның кереп өенә.
1 а. б.  Күз алдында авылның буранлы кичләрен, томанлы иртәләрен, көзге вак яңгырларын, кипкән бәрәңге сабагы  исләрен, кырач җилләрен сагынып, яратып кайтучы Мөхәммәт абый килә.

            Күңел аны эзли...

           Күңел аны юксына...

           Күңел аны сагына...
Һәр кеше үзеннән соң якты эз калдырырга тиештер. Мөхәммәт абый да шулай үзеннән соң бай мирас калдырды. Матур яшәде Мөхәммәт абый, яшьнәп яшәде, көчен кызганмыйча яшәде.

        Җыр башкарыла   “ Яшәргә икән яшәргә”.

/Барлык катнашучылар сәхнәгә чыга. Һәр катнашучының исеме атала./

                                                                                                                               4      


